Allwch chi ddim chwarae gemau gyda Duw. 

(Llythyr Paul at y Galatiaid_33)
6Dylai'r rhai sy'n cael eu dysgu am neges Duw dalu i'w hathro drwy rannu beth sydd ganddyn nhw gydag e. 
7 Peidiwch twyllo’ch hunain: Allwch chi ddim chwarae gemau gyda Duw. Mae pobl yn medi beth maen nhw’n ei hau. 8 Bydd y rhai sy'n byw i foddhau eu chwantau pechadurus yn medi canlyniadau hynny, sef dinistr; ond bydd y rhai sy'n byw i blesio'r Ysbryd yn medi bywyd tragwyddol o'r Ysbryd. 9 Felly dylen ni byth flino gwneud daioni. Os gwnawn ni ddal ati daw’r amser pan fyddwn ni’n medi cynhaeaf o fendith. 10 Felly bob cyfle gawn ni, gadewch i ni wneud daioni i bawb, ac yn arbennig i'r teulu o gredinwyr. (Galatiaid 6:6-10)
Dydy bod yn weinidog yr efengyl ddim yn waith hawdd! Gwaith gweinidog ydy cyhoeddi neges Duw yn glir, a dysgu pobl am y Beibl. Mae yna lot o weinidogion yn dda am wneud pethau eraill – siarad yn gyhoeddus, gweinyddu priodasau a claddu pobl – ond dydyn nhw ddim yn cyhoeddi’r efengyl. Os wyt ti’n Gristion, ac yn mynd i gapel neu eglwys lle mae dy weinidog yn Gristion ac yn cyhoeddi’r efengyl yn ffyddlon, yna rwyt ti’n freintiedig iawn! Mae gweinidogion sy’n cyhoeddi’r newyddion da am Iesu yn wynebu gwrthwynebiad o hyd! Roedd Paul yn cael ei wrthwynebu, ac mae’r un peth yn wir heddiw. 
Darllena Galatiaid 6:6 a’r adnodau yma:
7 Peidiwch symud o gwmpas o un tŷ i'r llall; arhoswch yn yr un lle, gan fwyta ac yfed beth bynnag sy’n cael ei roi o’ch blaen chi. Mae gweithiwr yn haeddu ei gyflog. ( Luc 10:7)

Yn union yr un fath, mae'r Arglwydd wedi gorchymyn fod y rhai sy'n cyhoeddi'r newyddion da i gael ennill bywoliaeth drwy'r newyddion da.(1 Cornthiaid 9:14)
Be ydy cyfrifoldeb Cristion tuag at ei weinidog – sef yr un sy’n ei ddysgu am neges Duw?

Ystyr y gair medi ydy casglu’r cynhaeaf (‘reap’  yn Saesneg) h.y. mae ffermwr y plannu ei hadau, mae’r hadau yn tyfu, ac ar ôl wythnosau neu fisoedd (yn dibynnu ar y cnwd) mae’r cynhaeaf yn barod i’w fedi. Mae’r cnwd wedi tyfu ac yn barod i’w gasglu, naill ai i’w gadw dros fisoedd y gaeaf neu i’w fwyta’n syth. Os ydy ffermwr yn plannu hadau tatws, yna tatws fydd o’n ei fedi. Os ydy ffermwr yn plannu hadau tomatos, yna tomatos fydd o’n ei fedi. Os blanna i hadau blodau yn yr ardd, fydda i ddim yn medi brocoli!  Dyma EGWYDDOR BWYSIG.
Yr un egwyddor sy’n gweithredu mewn bywyd – mae Paul yn rhybuddio’r Galatiaid yn glir, Peidiwch twyllo’ch hunain: Allwch chi ddim chwarae gemau gyda Duw. Mae pobl yn medi beth maen nhw’n ei hau.
Os ydy pobl yn anwybyddu Duw, neu’n dewis tynnu’n groes iddo a’i insyltio, bydd cosb yn eu disgwyl nhw. Edrycha’n ôl ar astudiaeth 31 ac atgoffa dy hun o’r pethau oedd yn deillio o chwantau pechadurus pobl. Os ydy pobl yn dewis byw fel yma (h.y. yn hau drygioni), yna, fydd dim lle iddyn nhw yn y nefoedd, a dinistr fydd eu diwedd nhw.
Beth fydd yn digwydd i’r rhai sy’n byw i blesio’r Ysbryd?


Beth mae Paul yn annog y Galatiaid i wneud?


I bwy ddylai Cristnogion wneud daioni?



Darllena Mathew 25:31-46. Rho esiamplau o ddaioni sy’n cael eu cynnwys yn yr adnodau. 
Yn ôl yr adnodau yma beth fydd y cynhaeaf/ beth fydd yn cael ei fedi?

